
БӨРІБЕКОВА Маржан Тұңғышбекқызы,
№28 Абылай хан атындағы жалпы білім беретін мектебінің қазақ тілі мен әдебиеті пәні мұғалімі.
Түркістан облысы, Сарыағаш қаласы

ОҚУ САУАТТЫЛЫҒЫН АРТТЫРУДА МӘТІНДІК ТАПСЫРМАЛАРДЫҢ МАҢЫЗЫ

Оқу сауаттылығы дегеніміз не? Оқу сауаттылығы дегеніміз - мәтіндегі ақпаратты табу, интерпретациялау, мәтінге өз көзқарасы тұрғысынан баға беруден тұратын күрделі процесс. Яғни оқушының жас ерекшелігі мен жеке қабілеттерін ескеріп берген мәтіннен ары қарай талдау мен интерпретациялауға, мәтінге баға беруге бағытталған жұмысын жүйелі жүргізуге бағытталған оқу процесіндегі әрекет. Біз осы әрекетті дұрыс ұйымдастырып жүрміз бе? Қазақ тілі пәнінде грамматикалық тақырыптар мен мәтіндік тапсырмаларды оқушыға қалай меңгертіп жатырмыз? Біз оқу мақсаттар жүйесіндегі мақсаттарға тиімді таңдау жасап жүрміз бе? Дағдыларды меңгертуде жүйелілік бар ма? Осы сауалдар төңірегінде бір сәт ой толғап көрейік.
Біріншіден, грамматикалық тақырыптарды мәтіндік тапсырмалармен бір сабақта оқушыларға толық меңгерте алу әрине қиынырақ. Себебі әр баланың жеке даму ерекшеліктері әртүрлі болатыны белгілі. Біз сабақта көбіне мәтінмен жұмысқа басымдық беретініміз анық. Өйткені мен өз әріптестеріммен талқылау барысында көз жеткізгенім, өз тәжірибесінде балалардың грамматикадан көбірек ақсаңдайтын прблемасы барын көлденең тартады. Әрине бұның шешімі оқу сауаттылығы жеке пән ретінде қарастырылуы керек те, қазақ тілі пәнінде біз тек грамматикалық тақырыптармен жүйелі жұмыс жүргізуіміз керек. Екіншіден, қазір балалар өзі түсінбеген дүниені түсінуге талпынысы төмен, оған себеп ғаламтор желісіндегі дайын жауаптар. Үйге қандай да бір шығармашылық жұмыс (эссе, мәтін, шығарма, әңгіме тб) берсеңіз, ойланбастан ғаламтор желісінен көшіріп келе қояды. Осы проблемалық мәселені мен өз тәжірибемде қалай шештім?
5 сыныпта қазақ тілі пәнінде мақсаттар жүйесінен «5.3.2.1 жанрлық ерекшеліктеріне сай рәсімделуі мен құрылымын сақтап, хат құрастырып жазу» оқу мақсаты берілген. Осы мақсатпен жұмыс жүргізу барысында жазылым мақсаты мен оқылым мақсатын кіріктіре қолдануға болатындығына көз жеткіздім. Мәтінмен жұмыс формуласына назар сала отырып, оқылым мен жазылым дағдысын қалай PISA тапсырмаларымен бірге қамти отырып меңгертуге болатынын көрсетемін. Төменде мәтіндік тапсырмалардың формуласы берілген.
Мәтіндік тапсырмаларды орындау формуласы:
1. Ақпаратты табу
2.  Интерпретациялау
3. Салыстыру мен бағалау
Оқылым мәтінін оқушыларға ұсынбас бұрын сол мәтінді оқуға деген ынтасын оятып алу керек. Мысалы төмендегі хат түрінде берілген мәтінді оқытуға дейінгі әрекет ретінде балаларға алдағы оқу мәтіні не туралы болмақ екенін, тақырыпқа қарап болжай алса болатынын түсіндіре отырып балаларды мәтін оқуға даярлаймын.
Оқылым мәтініне төмендегі хат үлгісін алайық. 
Сәлем, құрбым!
Қалың қалай?
Мен үйіме аман - есен жеттім. Қалада ауа райы жылып қалыпты. Ағаштар бүршік ата бастапты. Ағаш демекші, жақында мектебімізде «Өңіріміздегі ерекше ағаштардың қорғалуы» тақырыбында көрме болмақшы. Қандай ағашты көрмеге апаруды кеңес етесің?
Сенде не жаңалық бар? Ауылда ауа райы қалай? Ата - анаңа сәлем айт! Алдағы төртінші тоқсан аяқталғаннан кейін демалыста кездескенше! Қош сау бол! Хабарласып тұр.
Сәлеммен, Айман
1.  Енді осы хаттан ақпаратты табуға: түрлі сұрақ –жауап жүргізуге болатын платформалар (WordWool, Baamboozle ) арқылы мәтін бойынша, мәтіннен керекті ақпаратты сүзіп алуға бағытталған сұрақтар құрастыруға болады. Сұрақтарды оқушыларға құрастыртқан абзал. Себебі оқушы үнемі сұраққа жауап беруші рөлінен сұрақ қоюшы рөліне ауысып отырғаны да дұрыс. Мәселен, «Мәтіндегі сұраулы сөйлемдерді тап?» деген тағы да басқа мәтіннен ақпаратты табуға бағытталған сұрақтар болса да жарап жатыр.
2. Ақпаратты интерпретациялауға: сұраулы сөйлемдердің мәтіннің қай бөлігінде көбірек қолданғандығын анықтайды. Мәтіннің екі бөлігін «Т кестесі» әдісімен мазмұны жағынан салыстырады, немесе сұраулы сөйлемдерді автор не мақсатпен қолданды деген сықылды сұраққа жауап алсақ та болады.
3. Салыстыру, бағалауға: «Идеялар ағыны» әдісі арқылы хат құрылымына, мазмұнына баға береді Тақтаға төмендегі үлгіде кесте ілінеді. Осы кестеге оқушылар хаттың құрылымдық, мазмұндық жағына 1 сөйлеммен өз пікірін жазады. Хаттың құрылымына, мазмұнына дәл берілен үздік 3 пікір таңдалып алынады. 

Жоғарыдағы мәтінмен жұмыс жасап болған соң, оқушыларға «Оңтүстіктегі ерекше ағаштардың қазіргі жағдайы «тақырыбында хат құрап жазу тапсырылады.
Оқушыларға хат мәтінін талдап болған соң, өнім жасай алу аса қиындық тудырмады. Бастысы шығармашылық тапсырма орындағанда түрлі ЖИ көздеріндегі дайын деректі жаза салудан тыйылды және өнім жасауда «Адал азамат » бағдарламасының «Заң және тәртіп» құндылығы орындалады деп ойлаймын. Себебі оқушылар табиғатқа, экологияға жанашыр бола отырып, президентімізге ағаштарды қорғау бойынша түрлі ұсыныстарды хат мазмұнына кіріктіре алды. Атап айтсақ, ағаштарды қорғау бойынша арнайы заң жобасын ендіруді ұсыныс еткен оқушылар өте көп болды. Бұл оқушының өз өнімі деп айтуға болады. Әрбір жүйелі жұмыстың нәтижесі өнім алуда екендігіне жіті мән беру керекпіз.
 Ендігі сөз мәтінді оқушылардың жеке ерекшеліктерін ескере отырып қалай ұсынуға болады? Мәтінді қалай саралап берсек болады? Осы мәселенің түйінін тарқатсақ. Кейбір оқушылар ұзақ мәтінді оқығысы келмейді. Мұндай оқушыларға мәтінді тілдік жағынан жеңілдетуге, Негізгі идеяларға назар аудара отырып, мәтін көлемін азайтуға болады. Ал, керісінше шығармашыл, кең көлемді мәтіндермен жұмыс жасағысы келетін оқушыларғы мәтінді кеңітіп беруге болады. Мәтін мазмұнын ашатын сурет, сызба, кесте, диаграммалар қосуға болады. Осы орайда мен осындағы әріптестеріммен мәтінді «Дананың кілті» әдісімен кеңейтуді ұсынбақпын. Әріптестерді 3 топқа бөліп, оларға ортақ мәтін беремін. 1-топқа «Егер де...»,2-топқа «Себебі...»,3-топқа, Керісінше...» деген сөзді таратамын. Әр топ осы сөздерді мәтіннің тиісті жеріне сөйлемдермен қосып мәтінді кеңейтеді. Қорыта келе айтпағым, мәтіндік жұмыстарды жүйелі жүргізу мұғалім мен оқушыға төмендегідей нәтижелі өнімдерді береді.
Мұғалімге: 1.Оқылымның кезеңдерін дұрыс ұйымдастырады;
2.Мәтіналды жұмысты жүйелей отырып, оқушының оқуға ынтасын арттырады;
3. Оқушыға тапсырманы жүйелі бере алады;
4. Мәтінді саралап беру арқылы оқытудың тиімділігін танытады;
Оқушыға:
1. Мәтіндік тапсырмалармен жұмыс арқылы шығармашылық қабілеті артады;
2. Өз бетінше жаңа өнім жасай алады;
3. Функционалды сауаттылығы артады
«Ел боламын десең, бесігіңді түзе» деген тәмсілді білім беруде ескере жүрсек, орнымыз есті адамдар қатарынан болмақ. 

